
నాయతీశ్వరచంద్రునడుగుల కెరఁగి - యాయాశ్రమంబున నారాత్రి నిలిచి

మునితోడ సుఖగోష్ఠి మొగిఁ జేయుచుండి - యినకులాధీశ్వరుం డిట్లని పలికె.




అగస్త్యముని మహిమ


"నియ్యగస్త్యమహామునీశుండు దొల్లి - యియ్యెడ వాతాపి నెబ్భంగిఁ జంపె"

ననిన నమ్మునిచంద్రుఁ డారామచంద్రుఁ - గనుగొని యాపుణ్యకథ చెప్పఁదొణఁగె,

“నురుతాపి వాతాపియును నిల్వలుండు - ధరణిపై నిరువు రుద్దండరాక్షసులు

గల రందు వాతాపి ఘనమేషమూర్తి - యిల్వలుండును నొక్కబుషియు నై నిలిచి

యిచ్చటఁ బెనుత్రోవ కెదురేగి మిగుల - దచ్చనఁ దమయింటఁ దద్దినం బనుచు

మునులను నియమించి ముదమొప్పఁ దెచ్చి - యెనయంగ మేషంబు నేర్పడఁ జంపి

ప్రీతిఁ గూరలు చేసి పెట్టి భుజింప - వాతాపి రమ్మని వడిఁ జేరఁ జీరఁ

దడయక యపుడు వాతాపి యమ్మునుల - కడుపులు వ్రచ్చి యగ్గలికతో వెడల

నీవిధి మునుల ననేకులఁ జంపి - రావికృతాకారు లడరి యందుండుఁ

గొనికొని యొకనాఁడు కుంభసంభవుఁడు - చనుదేరఁ గపటభోజన మొప్పఁబెట్ట

వాతాపిఁ బిల్వ నిల్వలుఁ జూచి నగుచు - “వాతాపి యెందుండి వచ్చు జీర్ణించె"

నని యగస్త్యుఁడు పల్క నాయిల్వలుండు - కనలి కర్కసుఁ డయి కదియవచ్చుటయుఁ

గలశసంభవుఁడు హుంకారమాత్రమున - బలియు నిల్వలుఁ జూచి భస్మీకరించి

మునులకు నెల్లఁ బ్రమోదంబు చేసె - విను మదియును గాక వింధ్యం బణంచె

సరిగాఁగ దక్షిణాశాస్థలి నిలిచె - నరుదుగా నంబుధి నాపోశనించెం

బెనుబాముగాఁగ శపించె నానహుషు - మునిమాత్రుఁడే పుణ్యమూర్తి కుంభజుఁడు

మునివేషమున నున్న ముక్కంటి గాక" - యన విని రఘురాముఁ డానంద మంది

మఱునాఁడు మునిపతి మార్గంబుఁ జూప - తెఱఁగొప్పఁ బూజించి దీవింప వెడలి

చనిచని యొక్కయోజన ముత్తరించి - పనసదాడిమశమీబదరికాశ్వత్థ

పాలప్రియాళురసాలతమాల - మాలూరఖర్జూరమందారతరుల

తరులఁ గ్రిక్కిరిసిన తావిక్రొవ్విరుల - విరులతేనియ లాని వెలయుతుమ్మెదల

మెదలు నింపగునట్టిమేటిపూపొదలఁ - బొదలలోఁ బగలేక పొదలు మృగముల

కలకంఠకలకుహూకారనాదముల - విలసిల్లు బహుళాస్త్రవేదనాదములఁ

జెలఁగుచుఁ గిన్నరసిద్ధగానముల - కలిమి దీపించు నగస్త్యునాశ్రమము

గనుఁగవ విందుగాఁ గాంచి యం దొక్క - మునిచేతఁ దమరాక ముని కెఱిఁగించి

చని చొచ్చి యమ్మునిచరణపద్మముల - కనురాగమున మ్రొక్క నక్కునఁ జేర్చి

దీవించి వేవేలుతెఱఁగుల భక్తి - భావించి సంతుష్టిపరులఁ గావించి

“యోరామ! శుభనామ! యుత్పలశ్యామ! - క్రూరదానవభీమ! గుణధామ! నీవు

		 ఈ పేజీలో చివరి మార్పు 13 జనవరి 2024న 07:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

